Nafarroako Parlamentuko Mahaiak, 2022ko urtarrilaren 31n egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea María Luisa De Simón Caballero andreak aurkeztutako galdera, Caparroson kokaturik dauden abeltegi eta biometanizazio-plantatik heldu diren minden eta digestatoen isurketaren salaketari buruzkoa.
2. Nafarroako Parlamentuko Aldizkari Ofizialean argitara dadin agintzea.
3. Landa Garapeneko eta Ingurumeneko Batzordean izapidetzea.

GALDERAREN TESTUA
Izquierda-Ezkerra talde parlamentario mistoko parlamentari Marisa De Simón Caballero andreak, Legebiltzarreko Erregelamenduan ezarritakoaren babesean, honako galdera hau egiten du, Parlamentu honen Landa Garapeneko eta Ingurumeneko Batzordearen bilkuran ahoz erantzun dakion.
Iragan maiatzaren 5ean, Lurra talde ekologistaren ordezkari batek ekozidio salaketa bat aurkeztu zuen Nafarroako Foru Komunitateko Fiskaltzaren erregistroan.
Valle de Odieta / HTN Biogás enpresak Caparroson duen abeltegi eta biometanizazio-plantatik heldu diren minden eta digestatoen isurketa batez ohartarazi zion Finskaltzari salatzaileak.
Salatzaileak zioenez, isurketa horrek Aragoi eta Arga ibaien beheko tarteei erasan zien. Eremu horrek bere baitan hartzen ditu, Martzillan eta Alesbesen, Aragoi ibaiaren ibarbasoak, zeinek Natura 2000 Europako sare ekologikoko KBE-kontserbazio bereziko eremuen babesa baitute.
Minda kutsatzaile horiek ustez isuri dituen enpresak –Valle de Odieta / HTN Biogás– makroabeltegi industrial bat dauka Caparrosoko udal-mugartean, esnetarako 3.450 behi izateko baimenarekin. Minda horiek –abeltegiaren jardunak berezko dituenak– ondoko soroetara isurtzen dira azkenean, eta horrek jariatzeak eragiten ditu eremuko erreka-zuloetan (horietakoren bat, zuzenean iristen da Aragoi ibaira).
Salaketa hori ez da berria. Lehenago, otsailean, Caparrason zer gertatzen ari zen eta zer inpunitaterekin gertatzen ari zen kezkatuta, elkarte batzuk bisitan joan ziren eta dokumentatu egin zituzten eremu hartan baliatzen ari ziren jokabide kaltegarriak, minda edo digestato horien parte bat Aragoi ibaira eta haren ingurunera heltzen baita Aragoi ibaiaren erreka-zuloetan eta ebakiduretan barrena.
Isurketa horiek egiten diren eremutik gertu daude Martzillako herriak edateko ura eta zenbait kontserba-enpresak industria-ura hartzeko baliatzen dituzten akuiferoak, eta hori kaltegarria izan daiteke osasun publikoari begira.
Nafarroako Gobernuko Landa Garapeneko eta Ingurumeneko Departamentuak zer balorazio egiten du Lurra talde ekologistak egindako salaketa dela-eta? Zer neurri hartuko ditu halako isurketak ekiditeko?

